
UBUTUMWA NYIRUBUTUNGANE PAPA FRANSISKO YAGENEYE ABAKRISTU KU MUNSI MPUZAMAHANGA WA 51 W’AMAHORO
KU WA 1 MUTARAMA 2018
 Abimukira n’impunzi ni abavandimwe bacu bashakisha aho batura mu mahoro
Bavandimwe,

Mbifurije umwaka mushya muhire urangwa n’amahoro;
Bantu mwese n’imiryango yose y’isi nimugire amahoro (Lk, 2,14). Aya mahoro abamalayika bifurije abashumba mu ijoro rya Noheli ni yo imiryango yose yo ku isi yifuza, cyane cyane abatuye aho atari. Muri bo, ndashaka kwibutsa abo mpora nzirikana cyane kandi nkanabasabira, ari bo abimukira barenga miliyoni 250 ku isi yose, barimo miliyoni 2,5 b’impunzi. Nk’uko byavuzwe n’uwambanjirije, Papa Benedigito wa XVI, aba bantu bagizwe n’abagabo n’abagore, urubyiruko n’abasaza ndetse n’abakecuru bafite inyota yo kubona aho batura mu mahoro. Kugira ngo bahabone, benshi muri bo biyemeje guhara ubuzima bwabo, bakora ingendo ndende bahuriramo n’ibintu biteye ubwoba. Biteguye guhangana n’umunaniro n’ububabare, kurira inzitiro zizengurukijweho za senyenge ndetse n’inkuta zubakiwe kubakumira, zibabuza kugera aho bashaka kujya.
Tubigiranye umutima wuje impuhwe, twakiranye urukundo rwinshi abo bose bahunga intambara n’inzara cyangwa abava iwabo batabishaka babitewe n’ivangura rihakorerwa, itotezwa, ubukene  ndetse n’ingaruka zishingiye ku kwangirika kw’ibidukikije.
Turabizi neza ko kumva akababaro kabo bidahagije. Hari byinshi tugomba gukora kugira ngo abo bavandimwe bagere kuri ayo mahoro bifuza, bagire aho batura batuje. Kwakira mugenzi wacu, bidusaba kwitanga tutizigamye, kwemera gufatanya n’abandi no kugira neza, ubwitonzi bushishoza kandi butega abandi amatwi no kwimenya mu bihe bikomeye. Rimwe na rimwe, ibi byose biza byiyongera ku bindi bibazo byari bisanzwe ndetse n’amikoro adahagije. Mu bushishozi bwabo, abayobozi ba za leta bateganya uko baha ikaze abimukira n’impunzi, babateza imbere, bakabarengera kandi bakabashyira mu bandi. Hafatwa ingamba zifatika zitabangamiye imibereho isanzwe y’abaturage babo, kugira ngo abo bashakisha amahoro bibone mu bandi. Abayobozi bafite inshingano zo kwita ku benegihugu babo, bakabizeza uburenganzira ntavogerwa n’iterambere, bakirinda kumera nka wa mwubatsi utabyiteguye, ukora imibare ye nabi maze akananirwa kuzuza umunara yari yaratangiye kubaka (Lk 14, 28-30).
1. Kuki umubare w’abimukira n’impunzi ukomeza kwiyongera?
Mu ihimbazwa rya yubile y’imyaka 2000 yari ishize abamalayika batangaje amahoro ku isi i Betelehemu, Mutagatifu Yohani Pawulo wa II yagaragaje ko ukwiyongera k’umubare w’impunzi ari ingaruka z’intambara z’urudaca, amakimbirane, za jenoside ndetse n’irondabwoko byaranze ikinyejana cya 20. Nubwo ikinyejana cya 21 cyo kitaragera ahaga, intambara n’ibindi bibi bitegurwa  birakomeza gutuma abantu bava mu byabo ndetse bamwe bakagera n’aho bahunga ibihugu byabo.
Cyakora abantu bashobora kwimuka iwabo kubera izindi mpamvu, babitewe cyane cyane n’inyota yo kugira ubuzima bwiza, ituma bahunga aho batuye kuko bataba bizeye kuzahagirira ejo hazaza heza. Bamwe bagenda bashakisha benewabo, kugira ngo barebe ko babafasha kubona akazi cyangwa se kwiga. Iyo bitabagendekeye uko babyifuzaga, aba bantu babura amahoro. Byongeye kandi, nk’uko nabigarutseho mu rwandiko nise “Laudato si” , ukwiyongera k’umubare w’abimukira bahunga ubukene bwatejwe cyane no kwangirika gukabije kw’ibidukikije, guteye ubwoba.
Abimukira benshi baca mu nzira zisanzwe. Cyakora, hari bamwe banyura mu nzira zitemewe, babitewe no kwiheba. Ibyo babikora cyane cyane mu gihe ibihugu byabo bidafite umutekano cyangwa ngo bitange icyizere cy’ejo hazaza, kandi bagasanga kwimuka mu buryo bwemewe n’amategeko birimo inzitizi cyangwa se bitinda cyane.
Mu bihugu byinshi abimukira n’impunzi baganamo, hakomeje gutangazwa byinshi; abantu bagaragaza uburyo kwakira abimukira bigira ingaruka mbi ku mutekano no ku bukungu bw’ibihugu byabo. Nyamara bakirengagiza ko umuntu yaremwe mu ishusho y’Imana, bityo aho ari hose akaba akwiye guhabwa agaciro no kubahwa na buri wese. Igiteye ubwoba abimukira ni uko abo bavuga batyo, ahari kubera impamvu za politiki, aho kubaka amahoro ahubwo bateza inabi, irondaruhu no kwanga abanyamahanga. Ibyo bikaba bihangayikishije cyane abantu bose baharanira kurengera ikiremwa muntu cyose aho kiva kigera.
Amakuru atangwa n’imiryango mpuzamahanga agaragaza ko abimukira bazakomeza kubaho ku isi. Cyakora nubwo hari bamwe babafata nk’abateje ikibazo, njye mbahamagariye kubarebana indoro yuje icyizere, kandi bibabere n’umwanya wo guharanira kubaka ahazaza harangwa n’amahoro .
2. Twitegereze neza
Ubuhanga bumurikiwe n’ukwemera butuma umuntu avumbura ko twese tugize umuryango umwe rukumbi. Abimukira n’ababakira bose hamwe bafite uburenganzira bwo gusangira ibyiza by’iyi si, kubera ko yagenewe buri wese, nk’uko inyigisho za Kiliziya ku mibereho n’imibanire y’abantu zibivuga. Ni cyo gituma abantu bagomba gushyira hamwe kandi bagasangira. Ibi biratwibutsa Yeruzalemu nshya. Umuhanuzi Izayi (Iz 60) n’umwanditsi w’igitabo cy’Ibyahishuwe (Hish 21) bayigaragaza nk’umurwa uhora ukinguye kugira ngo abantu bo mu miryango yose batangarire ubwiza bwawo bawinjiremo, maze bawukungahaze. Uwo murwa urangwamo amahoro kandi abawutuyemo bose baharanira ubutabera.
Birakwiye ko natwe tubona dutyo umujyi dutuyemo. Tumurikiwe n’ukwemera, tukabona ko Imana iri mu nzu zawo, mu duhanda twawo, mbega ko Imana iri ahantu hose; ibyo bigatuma duharanira gushyira hamwe, kubana kivandimwe, gukora icyiza, kwimakaza ukuri n’ubutabera; mu yandi magambo tukizeza amahoro buri muntu wese uwurimo.  

Nitubibona dutyo, tuzavumbura ko abimukira n’impunzi bataza imbokoboko. Tuzasanga ari abantu bafite umurava, ubushobozi, imbaraga ndetse n’ibyo bashaka kugeraho, tutibagiwe n’ubukungu buba buri mu mico karande yabo. Ibyo bivuze ko aho bakiriwe neza bahateza imbere. Nitwitegereza neza kandi, tuzasanga mu mpande zose z’isi hari abantu batabarika, ingo ndetse n’imiryango bahora biteguye kwakira impunzi n’abimukira. Nubwo hari igihe baba badafite ubushobozi buhagije, bashakisha ibyo bakora bibibafashamo kandi bakabigirana umutima mwiza utarambirwa.
Uko kwitegereza neza kandi ni ko kuzafasha abayobozi b’ibihugu kumenya guhitamo igikwiye, kukabashishikariza kurushaho kwakira ababagana ku buryo bujyanye n’ubushobozi ibihugu byabo bifite. Ibi bishatse kuvuga ko bazashobora kwita ku bisabwa n’ibifitiye akamaro buri muntu mu bagize umuryango rukumbi duhuriyemo nk’abaremwe mu ishusho y’Imana.
Ababyumva batyo ni bo bazashobora kuhira imbuto y’amahoro kugira ngo ikure neza. Abongabo kandi ni bo bazubaka igicumbi cy’amahoro muri iyi mijyi yacu yashegeshwe n’amakimbirane yatumye habaho abimukira n’impunzi.
4. Inkingi enye zashingirwaho mu kubaka amahoro
Gutanga amahirwe yo kugera ku mahoro ku basaba ubuhungiro, ku mpunzi, ku bimukira no ku bibasiwe n’icuruzwa ry’abantu, bisaba  ingamba zishingiye ku bintu bine: gutanga ikaze, kurengera, guteza imbere no gushyira mu bandi.
“Gutanga ikaze” bivuze ko hagomba kubaho guha buri wese amahirwe yo kwakirwa, kwirinda gushushubikanyiriza impunzi n’abimukira aho bazatotezwa bakanagirirwa nabi, no kwizeza buri muturage umutekano hakoreshejwe kurengera uburenganzira bw’ibanze bwa muntu. 
Ibyanditswe bitagatifu biragira biti “Ntimukibagirwe kwakira abashyitsi, kuko hariho ababikesheje kwakira abamalayika batabizi” (Heb 13, 2).
“Kurengera” bivuze kwiyumvisha ko uburenganzira bw’abahunga akaga ari ntavogerwa kandi ko batagomba gukoreshwa mu nyungu z’abandi bantu. Aha ndatekereza by’umwihariko ku bagore n’abana bugarijwe n’ibyago bitandukanye bigeza n’aho bahindurwa abacakara. Imana ntirobanura. “Uhoraho arengera abavamahanga, agashyigikira impfubyi n’umupfakazi” (Zab 146,9)
“Guteza imbere” bivuze ko hagomba kubaho guharanira iterambere rya muntu wese ku bimukira no ku mpunzi. Hari byinshi abantu bakwifashisha muri uwo murimo, ariko njyewe ndashaka gushimangira ko guha abana n’urubyiruko amahirwe yo kwiga kugera ku nzego zose z’uburezi bifite agaciro kanini cyane. Nibikorwa, bizatuma bagaragaza ubushobozi bifitemo kandi banabwongere, ndetse banabashe gutinyuka kwegera abandi. Bizatuma bateza imbere umuco wo guhura no kuganira, aho kwihugiraho no guhangana. Bibiliya yigisha ko Imana “ikunda umusuhuke, ikamuha icyo kurya n’icyo kwambara”. Bityo igahera aho yigisha iti “Muzakunde umusuhuke kuko namwe mwabaye abasuhuke mu gihugu cya Misiri” (Ivug 10, 18-19).
“Gushyira mu bandi” byo rero bishatse kuvuga guha impunzi n’abimukira uburyo bwose bwo kwiyumva ko batari bonyine, ko ahubwo bari mu muryango wabakiriye neza. Ibi ni uburyo bukomeye bwo gutuma habaho kungurana ibitekerezo no gutahiriza umugozi umwe mu guteza imbere ikiremwa-muntu wese ndetse n’abaturage bose. Mutagatifu Pawulo abivuga muri aya magambo, ati “Nuko rero ntimukiri abanyamahanga n’abasuhuke; ahubwo muri ubwoko bumwe n’abatagatifujwe, mubarirwa mu muryango w’Imana” (Ef 2, 19). 

5. Ibyashyirwa mu masezerano mpuzamahanga
Muri uyu mwaka dutangiye wa 2018, ndifuza cyane kandi mbikuye ku mutima ko iyo mitekerereze navuze haruguru yagenderwaho n’Umuryango w’Abibumbye, mu gushyiraho no kwemeza amasezerano mpuzamahanga abiri. Rimwe ni irigena uburyo bwo kwimuka mu mutekano, bidakozwe mu kajagari kandi biciye mu nzira zemewe. Irindi ni irijyanye n’impunzi. Nk’amasezerano yo ku rwego mpuzamahanga, ingingo zizaba ziyarimo zizajya zifashishwa n’abanyapolitiki mu gufata ingamba zituma ashyirwa mu bikorwa. Ni yo mpamvu bikwiye ko ayo masezerano arangwa no kumva akababaro k’abimukira n’impunzi bikoranywe ubushishozi n’umurava, kugira ngo hashakishwe uburyo bwose bushoboka bwo kubaka amahoro. Iyi ni yo nzira yonyine izatuma za politiki mpuzamahanga zidahera mu magambo no gukomeza kurebera gusa.
Umuryango mpuzamahanga urasabwa gushyira imbere ibiganiro no guhuza impande zose.  Birashoboka ko ibihugu bidakize cyane byakwakira umubare munini w’impunzi kandi bikanabikora neza cyane, mu gihe ibindi bihugu byaba bibigaragaje ubufatanye mu gutanga amafaranga akenewe.
Ishami rirebana n’abimukira n’impunzi mu Nteko ya Kiliziya ishinzwe ibyerekeranye n’iterambere rya muntu wese ryatanze ingingo 20 zagenderwaho kugira ngo biriya bintu bine twavuze  bishobore  kugerwaho na za politiki z’ibihugu. Izo ngingo kandi zinagena uko imiryango ya gikristu yabyitwaramo ndetse n’icyo yakora. Uwo musanzu kimwe n’indi yose duhora dutanga, igaragaza agaciro Kiliziya Gatolika yahaye ibiri gukorwa byose kugira ngo aya masezerano abiri mpuzamahanga y’Umuryango w’Abibumbye arebana n’abimukira n’impunzi yemezwe. Ibi kandi birashimangira ubutumwa bwa Kiliziya kuva yashingwa, bwakomeje kugaragarira mu bikorwa byayo bitandukanye kugeza n’uyu munsi.
6. Ibirebana n’isi dutuye
Reka twiyambaze amagambo ya Mutagatifu Yohani Pawulo wa II agira ati “niba abantu benshi baroteye icyarimwe isi kugira amahoro, niba umusanzu w’abimukira n’impunzi uhawe agaciro, abatuye isi bashobora kurushaho kuba umuryango umwe maze isi ikaba inzu nyayo duhuriye twese”. Amateka agaragaza ko hari benshi bemeye izo nzozi, bakazibona zijya mu bikorwa bakaba bemeza ko ari ibintu bishoboka rwose.
Muri bo, twavugamo nka Mutagatifu Françoise-Xavière Cabrini, duhimbariza isabukuru y’imyaka 100 avutse mu ijuru. Ku itariki ya 13 ugushyingo, imiryango myinshi ya Kiliziya iramwibuka. Uwo mugore munini kandi muto, witangiye abimukira, hanyuma akaza no kubabera umuvugizi mu ijuru, yatwigishije uburyo dushobora kwakira, kurengera, guteza imbere no gushyira mu buzima busanzwe abavandimwe bacu b’abimukira n’impunzi.  Tumwiyambaze kugira ngo adusabire ku Mana iduhe twese kwiyumvisha ko “ubutabera bwerera imbuto abaharanira amahoro bubibwa mu mahoro”.
Bikorewe i Vatikani, ku wa 13 ugushyingo 2017

Ku munsi mukuru wa Mutagatifu Françoise-Xavière Cabrini, Umurinzi w’abimukira.
Papa Fransisko
